
Dünyanın bir sıra nüfuzlu kütləvi 
informasiya vasitələrində 20 
Yanvar qırğınının 30-cu ildönü-

mü ilə əlaqədar məqalələr yayımlanıb. 
“Yerusalim Post” nəşrində politoloq 
Arye Qutun “Qara Yanvar Azərbaycanın 
müstəqilliyinin başlanğıc nöqtəsi oldu” 
sərlövhəli məqaləsi işıq üzü görüb. 

Məqalədə Bakıya yeridilmiş sovet qoşun-
larının törətdiyi qanlı hadisələrdən bəhs edilir, 
Qara Yanvarın Azərbaycanın müstəqilliyi 
yolunda mübarizə tariximizdə qəhrəmanlıq 
səhifəsi olduğu vurğulanır. Sovet tanklarının 
və hərbi qüvvələrinin dəhşətli qəddarlıq, 

vəhşilik və zorakılıqla Bakı küçələrini zəbt 
etməsi qeyd edilir, mülki insanların qətlə 
yetirilməsi vurğulanır. Müəllif həmin gecəni 
xatırlayaraq yazır: “Həmin gecə Azərbaycan 
paytaxtının bütün əhalisi faciəvi sarsın-
tı keçirdi. Mən o zaman 15 yaşında idim, 
multikultural şəhər olan Bakıda yaşayırdıq və 
xatırlayıram ki, gecə boyu valideynlərim və 
bacım yata bilmirdi. Mən şəhərimizdəki bir 
çox insanlar kimi, həyatımda ilk dəfə tanklar-
dan və pulemyotlardan açılan atəş səslərini 
eşitdim...1990-cı ilin yanvar ayında sovet 
silahlı qüvvələri xarici təcavüzə qarşı deyil, öz 
xalqlarına qarşı istifadə edilirdi və həmin fakt 
Mixail Qorbaçovun rəhbərliyi altında totalitar 
Sovet imperiyası rejiminin qeyri-insani və 
qanlı mahiyyətini göstərdi”.

Müəllif məqaləsində yəhudi əsilli 
fotoqraf Boris Dobin, britaniyalı jur-
nalist Tomas de Vall, rusiyalı rejissor 
Stanislav Qovoruxin kimi ziyalı-
ların 20 Yanvar hadisəsi ilə bağlı 
fikirlərinə yer ayırıb.

Hazırda İsraildə yaşayan Boris 
Dobin qanlı hadisələri belə şərh 
edib: “Bu hadisə unudula bilməz. 20 
Yanvar hadisəsi mənim üçün sağal-
maz yaradır. Bəzən bu ağrı azalır, 
bəzən də artır, ancaq hər zaman qəlbimdədir. 
O günləri təfərrüatı ilə xatırlayıram. Bakıda 
müxtəlif xalqların nümayəndələri sülh içində 
yaşayırdılar. Mən yəhudiyəm, azərbaycanlılar 
arasında böyümüşəm, Azərbaycan dilində 
danışıram. Azərbaycan xalqının ağrısı mənim 
ağrımdır. Sovet ordusunun 1990-cı il yanva-
rın 19-dan 20-nə keçən gecə Bakıda törətdiyi 
qanlı əməl faşizm idi. Bakı sakinlərinin 
həmin gün yaşadıqları ağrı heç vaxt unu-
dula bilməz. Mən həmin hadisənin növbəti 
günü də fotoçəkilişlərə davam etdim, dəfn 
mərasimlərini çəkdim”.

Britaniyalı jurnalist Tomas de Vall “Black 
Garden” kitabında yazır: “Tanklar maşınları, 
hətta təcili yardım maşınlarını əzib keçərək 
barrikadaları aşdı. Şahidlər əsgərlərin 
qaçan insanlara atəş açdıqları və yaralı 
insanları da gülləbaran etdiklərini söylədilər. 
Vətəndaşlarla dolu bir avtobus güllə yağı-
şına tutuldu, içindəki sərnişinlərinin çoxu, 
on dörd yaşlı qız da öldürüldü. Yanvarın 
19-dan 20-nə keçən gecə Bakının təxminən 
yüz otuz vətəndaşı öldürüldü və yüzlərlə 
insan yaralandı”. Məqalədə, həmçinin qanlı 
gecədə azərbaycanlılarla yanaşı, digər 
xalqların, eləcə də yəhudi əsilli vətəndaşların 
qətlə yetirildiyi xatırladılır. Qeyd edilir ki, ulu 
öndər Heydər Əliyev 20 Yanvar cinayəti baş 
verdikdən sonra Azərbaycanın Moskvadakı 
Daimi Nümayəndəliyinə gəlmiş, baş verənləri 
kəskin tənqid etmiş, öz xalqına başsağlığı 
vermişdi.

Pakistanın “DND” agentliyi “Qara Yanvar 
Pakistanda anıldı: Azərbaycan Pakistanın 
diplomatik dəstəyini unuda bilməz” sərlövhəli 
məqalə dərc edib. Məqalədə ölkəmizin 
Pakistandakı fövqəladə və səlahiyyətli səfiri 
Əli Əlizadənin də iştirak etdiyi anım tədbiri 
geniş işıqlandırılıb. İslamabadın Preston 
Universitetində düzənlənmiş tədbirdə səfir 
çıxışında bildirib ki, Pakistan Azərbaycanın 
müstəqilliyini tanıyan ilk ölkələrdən biri olub 

və işğalçı Ermənistanla heç bir diplomatik 
əlaqə qurmayıb. O, 20 Yanvar qətliamı ilə 
əlaqədar məlumat verərək bu qanlı hadisənin 
Azərbaycanın müstəqilliyinə gedən yolun 
başlanğıcı olduğunu qeyd edib.

Azərbaycanlı diplomat, həmçinin Pa-
kistanın və Azərbaycanın müstəqilliyinin 

əldə edilməsində oxşarlıq olduğunu 
qeyd edib. Vurğulayıb ki, Pakistanın 
terrorizmə qarşı müharibəsində minlərlə 
insan həyatını itirib və Azərbaycan 
da Ermənistanın işğalçılıq və terror 
siyasətinə görə, eyni vəziyyətlə üzləşib.

Preston Universitetinin rektoru, dok-
tor Abdul Basit çıxış edərək Pakistan və 
Azərbaycan münasibətlərinə toxunub, 
iki ölkə arasındakı dostluq əlaqələrini 
yüksək qiymətləndirib.

Daha sonra Preston Universitetində 
“20 Yanvar –Ümumxalq Hüzn Günü-
nün 30-cu ildönümü” adlı foto-sərgi 
və müsabiqəyə baxış olub. Sərgidə 
Pakistanın 20 aparıcı universitetinin 
tələbələrinin və həvəskar rəssamların 
20 Yanvar qətliamına həsr etdikləri 
əsərləri nümayiş olunub. Azərbaycanın 
Pakistandakı səfirliyinin və Preston 
Universitetinin birgə təşkilatçılığı ilə 
keçirilmiş sərgi-müsabiqənin qalibləri 
mükafatlandırılıb.

“DND” agentliyində dərc edilmiş “Qara 
yanvar – Azərbaycan müstəqilliyinin tarixi” 
sərlövhəli məqalədə 30 il əvvəl baş ver-
miş qətliama işıq salınır. Bu hadisələrin 
Azərbaycan xalqının müstəqillik və azadlıq 
mübarizəsində mühüm rol oynadığı vurğu-
lanır. Müəllif, Quaid-i-Azam Universitetinin 
tarix bölməsinin tələbəsi Mathias Samuel 
Qara Yanvarı Azərbaycan xalqının qurbanlar 
verdiyi silsilə faciələrdən biri adlandırıb və bu 
hadisənin nəticəsində müstəqil Azərbaycanın 
yenidən doğulduğunu qeyd edib. 

Məqalədə, həmçinin pakistanlı tələbələrə 
qardaş Azərbaycan tarixiylə bağlı ətraflı 
məlumat vermək üçün daha geniş mənbə və 
materiallara ehtiyac olduğu vurğulanır. 

Türkiyə mediasında Qanlı Yanvarın 
törədilməsinin 30-cu ildönümü geniş 
işıqlandırılıb. “Anadolu” agentliyi 
Şəhidlər xiyabanından fotoreportaj, 
“Azərbaycanlıların kədər və qürur 
günü 20 Yanvar” sərlövhəli məqalə, 
“Yeni Şafak” qəzeti “Azərbaycanda 
30 ildir dinməyən acı: 20 Yanvar--
Bakı qətliamı”, “Sabah” qəzeti “İn-
sanlıq tarixində qara ləkə” sərlövhəli 
məqalə yayımlayıb. 

“Yeni Şafak” qəzeti 30 il əvvəl baş 
vermiş faciəyə işıq salaraq, 20 Yanvar 
qətliamını Azərbaycanın müstəqilliyinin 
bərpa edilməsində mühüm hadisə kimi, 
dəyərləndirir: “Sovet ordusu onlara mane 
olmağa çalışan mülki, silahsız vətəndaşlara 
mərmi yağdıraraq, şəhərə girdi. Tanklar və 
ağır zirehli texnika insanların üzərinə yeridil-
di, təcili yardım maşınları və avtobuslara belə 
atəş edildi. O gecə yüzdən çox insan həyatını 
itirdi.” Məqalədə qeyd edilir ki, Qara Yanvar 
qətliamı xalqın SSRİ-yə olan-qalan inamını 
da sarsıtdı və ölkənin müstəqilliyinə gedən 
dövr başlandı.

Azərbaycanın Türkiyədəki fövqəladə və 
səlahiyyətli səfiri Xəzər İbrahim Türkiyənin 
“Akşam” qəzetində “Müstəqilliyə gedən yolda 
20 Yanvar hadisələri” sərlövhəli geniş məqalə 
ilə çıxış edib. Bu günün mahiyyətini geniş 
şərh edən səfir yazır: “Müstəqilliyi uğrunda 
yüzlərlə, minlərlə şəhid vermiş Azərbaycan 
indi hər keçən gün inkişaf etməkdə, dünya-
nın aparıcı ölkələri arasında özünə layiqli 
yer tutmaqdadır. Otuz il öncə milli varlığını 
qorumaq, müstəqilliyini yenidən qazanmaq 
üçün küçələrə çıxmış və şəhid olmuş insan-
lar bugünkü güclü Azərbaycanın sağlam 
təməllərini də öz qanları və canlarıyla atmış-
lar. Tək Azərbaycanın deyil, bütövlükdə türk 
dünyasının tarixinə qara ləkə olaraq yazılmış 
20 Yanvar 1990-cı il hadisələri, eyni zaman-
da, bir millətin şərəf günüdür. Çünki yaşanan 
olaylar xalqımızın müstəqilliyə olan inancını 
daha da gücləndirmiş, az sonra Azərbaycan 
müstəqilliyini elan etmişdir”. 

“Sabah” qəzetində dərc edilmiş “İnsanlıq 
tarixində qara ləkə” sərlövhəli məqalədə isə 
səfir Xəzər İbrahimin “Akşam” qəzetində dərc 
edilmiş sözügedən geniş məqaləsindən bəhs 
edilir. 

Əfsanə BAYRAMQIZI,  
“Xalq qəzeti”

Kremlin ayrı-seçkilik siyasətinə etiraz edən 
azərbaycanlıların haqq səsini boğmaq üçün törədilmiş  
20 Yanvar faciəsi ilə bağlı söz açarkən xüsusilə qabar-

dılmalı məqamlar çoxdur. Bu barədə həmişə yazılıb. Ancaq bir 
məsələ var ki, onu bəzən unuduruq. Bu, rəhbərlik amilidir. 

Birinci amil. Mixail Qorbaçov SSRİ 
kimi nəhəng dövlətə rəhbərlik etmək 
iqtidarında deyildi və onun səhvlərinin 
miqyası, eləcə də həmin yanlış ad-
dımların fəsadları göz qabağındadır. 
Məhz onun kobud səhvi üzündən 
yaranmış Ermənistan – Azərbaycan, 
Dağlıq Qarabağ münaqişəsi, səpdiyi 
nifaq toxumları artıq 30 ildən çoxdur 
ki, region ölkələrinin inkişafına ciddi 
mane olur. Onun Dağlıq Qarabağ 
siyasəti kobud səhv idi, 20 Yanvar 
faciəsinə rəvac verməsi isə açıq 
cinayət əməli.

İkinci amil. Dağlıq Qarabağ 
münaqişəsinin körükləndiyi və yanvar 
ayında Azərbaycan xalqının haqq 
səsinə qarşı hərbi müdaxilənin hazır-
landığı günlərdə ölkəmizə xalqa və 
dövlətə bağlı olan bir nəfər rəhbərlik 
etsəydi, həmin planların qarşısını 
almaq mümkün idi. Təəssüf ki, Kam-
ran Bağırov, Əbdürrəhman Vəzirov 
və Ayaz Mütəllibov nəinki xalqımıza 
qarşı hazırlanan məkrli planların qar-
şısını almağa qadir deyildilər, əksinə, 
onların Kremlin göstərişi ilə hərəkət 
etməsi anti-Azərbaycan proseslərin 
sürətlənməsinə təkan vermişdi.

Üçüncü amil. 20 Yanvar 
faciəsindən sonra ölkəmizə rəhbərlik 
etmiş Yaqub Məmmədov, Ayaz 
Mütəllibov və nəhayət, Əbülfəz 

Elçibəyin dövründə həmin qanlı 
faciəyə siyasi-hüquqi qiymət verilməsi 
istiqamətində heç bir addım atıl-
madı. Çünki onların heç birində 
liderlik keyfiyyəti, siyasətçi qətiyyəti 
və idarəçilik təcrübəsi yox idi. İn-
san cəsarəti, qətiyyəti nə zamansa, 
kimdənsə mənimsəyə bilmir, o, do-
ğuluşdan ya cəsarətli olur, ya da elə 
bu adamlar kimi. Onlar istəsələr belə 
həmin addımları atmağa cəsarətləri 
çatmazdı. Həmin cəsarət isə ancaq 
Heydər Əliyevdə var idi. 

Dördüncü amil. Ötən əsrin 80-90-
cı illərində həm SSRİ miqyasında, 
həm də, Azərbaycanda milyonlarla in-
sanın qətiyyətli və cəsarətli lider kimi 
tanıdığı bircə şəxs var idi -- Heydər 
Əliyev. O, həm 20 Yanvar faciəsinin 
ertəsi günü Kremlin “qulağının 
dibində” öz etiraz səsini ucaldaraq bu 
faciəni törədənləri ifşa etmiş, həm də, 
Azərbaycanda ali siyasi rəhbərliyə 
qayıdandan üç-dörd ay keçməmiş 
həmin faciəyə siyasi-hüquqi qiymət 
verilməsinə nail olmuşdu.

Bir neçə ay sonra məhz ümum-
milli liderin təşəbbüsü ilə Naxçıvan 
Muxtar Respublikasının Ali Məclisi 
20 Yanvar faciəsinə ilk siyasi qiyməti 
verdi. Naxçıvan MR Ali Məclisi 21 
noyabr 1990-cı il tarixli qərar qəbul 
etdi. Azərbaycan SSR Ali Sovetinin 7 

mart 1991-ci il tarixli sessiyasındakı 
çıxışı zamanı ümummilli lider Heydər 
Əliyev bəyan etdi ki, 1990-cı il yan-
varın 20-də İttifaq dövləti tərəfindən 
Azərbaycan xalqına qarşı hərbi 
təcavüz edilmişdir. 

Daha bir neçə ildən sonra -- 1994-
cü il yanvar ayının 5-də isə ümummilli 
lider 20 Yanvar faciəsinin dördüncü 
ildönümünün keçirilməsi ilə bağlı 
fərman imzaladı. Fərmanda Milli 
Məclisə tövsiyə olunurdu ki, faciəyə 
tam siyasi-hüquqi qiymət verilsin. 
Bunun ardınca isə 1994-cü il yanva-
rın 12-də dövlət komissiyasının geniş 
iclasında ümummilli lider Heydər 
Əliyev Azərbaycan Respublikası Ali 
Soveti Milli Şurasının 1992-ci il 19 
yanvar tarixli qərarını xatırladaraq bu 
qərarda 20 Yanvar hadisələrinin əsl 
səbəblərinin açıqlanmadığını, həqiqi 
günahkarların aşkar edilmədiyini, iki il 
ərzində həmin qərarın özünü doğrult-
madığını diqqətə çatdırdı.

1994-cü il yanvar ayının 5-də 
Heydər Əliyevin müvafiq fərmanı 
ilə Milli Məclisin müzakirəsinə 
təqdim edilən və nəhayət, həmin ilin 
mart ayında ulu öndər tərəfindən 
təsdiqlənən 20 Yanvar faciəsinə 
siyasi qiymət verən bu sənəd bir 
daha Azərbaycan xalqının öz haqqını 
tələb edə bilməsini, ona qarşı cinayət 
törətmiş caniləri mühakimə etməyi 
bacarmasını sübut etdi.

Ümummilli lider Heydər Əliyevin 
bu istiqamətdə gərgin əməyinin 
nəticəsi kimi, 1994-cü il mart ayının 
29-da “1990-cı il yanvarın 20-də Bakı-
da törədilmiş faciəli hadisələr haq-
qında” adlı xüsusi qərar qəbul edildi. 

Bununla da Azərbaycan xalqının 
məruz qaldığı dəhşətli faciəyə – 20 
Yanvar hadisələrinə siyasi-hüquqi 
qiymət verilmiş oldu.

Doqquz bənddən ibarət olan 
həmin qərarın ilk üç bəndi belədir: 

1. Azərbaycanda vüsət tapmış mil-
li azadlıq hərəkatını boğmaq, demok-
ratik və suveren bir dövlət yaratmaq 
amalı ilə ayağa qalxan xalqın inam və 
iradəsini qırmaq, milli mənliyini alçalt-
maq və belə bir yola qədəm qoyan 
hər hansı xalqa sovet hərb maşınının 
gücünü nümayiş etdirmək məqsədilə 
1990-cı il yanvarın 20-də Sovet 
Silahlı Qüvvələrinin Bakı şəhərinə 
və respublikanın bir neçə rayonuna 

yeridilməsi, nəticədə haqq və ədalətin 
müdafiəsi naminə küçələrə çıxmış 
silahsız adamların qəddarcasına 
qətlə yetirilməsi Azərbaycan xalqı-
na qarşı totalitar kommunist rejimi 
tərəfindən hərbi təcavüz və cinayət 
kimi qiymətləndirilsin.

2. İşğalçılıq siyasəti ilə 
Azərbaycanın suverenliyinə qəsd 
etmiş, xalq hərəkatını boğmaq üçün 
bədnam kommunist ideologiyası 
libasında köhnə imperiya iddialarını 
həyata keçirmək məqsədilə 20 Yan-
var faciəsini təşkil etmiş Sovet İttifaqı 
Kommunist Partiyası, Sovet dövləti və 
hökuməti rəhbərliyinin, şəxsən Mixail 
Qorbaçovun Azərbaycan xalqına qar-
şı ağır cinayət törətdiyi qeyd olunsun.

3. Xalqa qarşı törədilən hərbi 
təcavüzə görə məsuliyyət, eyni 
zamanda, Azərbaycan Kommu-
nist Partiyası rəhbərliyinin üzərinə 
düşür. Xalqın azadlıq hərəkatını 
boğmaq məqsədilə Sovet qoşunla-
rının Azərbaycana çağırılmasına və 
xalqa qarşı yönəldilməsinə razılıq 
verən, vətəndaşların əmin-amanlığını 
təmin etməyən, hakim mövqelərini 
qorumaq naminə öz xalqının qanının 
axıdılmasına yol verən Əbdürrəhman 
Vəzirovun təcavüzün birbaşa 
təşkilatçısı və iştirakçısı olduğu, Ayaz 
Mütəllibovun, Viktor Polyaniçkonun, 
Vaqif Hüseynovun bu cinayətdə 
bilavasitə iştirak etdikləri, bununla da, 
Azərbaycan xalqına xəyanət etdikləri 
qeyd olunsun.

İttifaq MİRZƏBƏYLİ,  
“Xalq qəzeti”

YAPONIYA

“20 Yanvar – 
azərbaycanlıların 

qürur günü” 

Yaponiyanın Hokkaydo Universi-
tetinin Xarici Tələbələr Assosia-
siyasının prezidenti, siyasi elmlər 

üzrə doktorant Əlibəy Məmmədovun 
təşəbbüsü ilə “World Investors TV” 
internet kanalının canlı yayımı 20 Yan-
var hadisələrinə həsr edilib. Bu barədə 
Diasporla İş üzrə Dövlət Komitəsindən 
verilən məlumatda qeyd olunub.

“20 Yanvar– azərbaycanlıların 
qürur günü” adlı verilişdə həmyerlimiz 
Ə.Məmmədov aparıcının “20 Yanvar 
hadisəsi nədir və necə baş ver-
di?” sualı ətrafında danışarkən bu 
faciənin tarixi və nəticələri haqqın-
da məlumat verib. O, həmin günün 
müasir Azərbaycan tarixinin həm 
də qəhrəmanlıq səhifələrindən biri 
olduğunu bildirib. Xalqımızın 1980-ci 
illərin sonlarından başlayan azadlıq 

mübarizəsindən danışıb və bildirib ki, 
xalqın azadlıq ruhunu qırmaq istəyən 
SSRİ rəhbərliyi 1990-cı ilin yanvarın 
19-da Bakıya ordu yeridib. Nəticədə 
yanvarın 19-dan 20-nə keçən gecə 
Azərbaycan 147 nəfər şəhid verib. 
Bu hadisələrdən sonra Azərbaycanda 
milli vətənpərvərlik hissləri daha 
da güclənib, xalqımız yumruq kimi 
birləşərək müstəqillik qazanıb. 

Verilişin digər qonağı, AZƏRTAC-
ın Yaponiyadakı müxbiri Vüqar 
Ağayev Sovet İttifaqının dağıldı-
ğı ərəfədə ermənilərin yaranmış 
gərgin vəziyyətdən istifadə edərək 
azərbaycanlılara qarşı törətdikləri 

cinayət aktlarından, öz doğma yurd-
larından qovulan azərbaycanlıların 
acınacaqlı vəziyyətindən danışıb.

HELSINKI 

“30 ilin göz yaşı” 

Skandinaviya azərbaycanlılarının 
Finlandiya üzrə Koordinasiya 
Şurasının əlaqələndiricisi və 

Azər-Türk Gənclər Təşkilatının sədri 
Ülviyyə Cabbarovanın təşkilatçılığı ilə 
reallaşan “30 ilin göz yaşı” adlı anım 
tədbirində Azərbaycanın İsveçdəki 

və eyni zamanda, Finlandiyada-
kı səfirliyinin müvəqqəti işlər vəkili 
Günəş Rüstəmzadə, Finlandiya Xarici 
İşlər Nazirliyinin əməkdaşları, yerli 
ictimaiyyət, türk və Azərbaycan diaspor 
nümayəndələri iştirak ediblər.

Tədbirin təşkilatçısı Skandina-
viya Azərbaycanlılarının Finlandi-
ya üzrə Koordinasiya Şurasının 
əlaqələndiricisi Ü. Cabbarova çıxış 
edərək, tarixi faktlar əsasında 20 
Yanvar faciəsi haqqında məlumat 
verib. Bildirib ki, 1990-cı il yanvarın 
19-dan 20-nə keçən gecə keçmiş 
sovet ordusunun hərbi hissələri Bakı 
şəhərinə daxil olaraq müstəqil dövlət 
yaratmaq və öz azadlığını əldə etmək 
üçün ayağa qalxan dinc əhaliyə qarşı 
misli görünməmiş qətliam törədib. 
Azərbaycan xalqına qarşı törədilmiş 
bu cinayətin, əslində bəşəriyyətə, 
insanlığa qarşı həyata keçirilmiş 
qəddar və qanlı siyasi-hərbi akt ol-
duğunu bildirən Ü. Cabbarova həmin 
gecə insan hüquqlarına dair bir çox 
beynəlxalq qanun və razılaşmaların, 
o cümlədən Ümumdünya İnsan Hü-
quqları Bəyannaməsinin tələblərinin 
kobudcasına pozulduğunu qeyd edib. 

Daha sonra çıxış edən 
Azərbaycan Respublikasının İsveçdə 
və eyni zamanda, Finlandiyadakı 
səfirliyinin müvəqqəti işlər vəkili 
Günəş Rüstəmzadə 20 Yanvar 
faciəsinin ölkəmizin tarixində ağrılı bir 
hadisə olduğunu diqqətə çatdırıb.

Daha sonra anım mərasimində 
20 Yanvar faciəsinə həsr edilmiş film 
nümayiş olunub.

Hazırladı:  
M.MÜKƏRRƏMOĞLU, 

“Xalq qəzeti”

20 YANVAR 

Xalqımızın tarixinə Qanlı Yanvar faciəsi kimi daxil 
olmuş 1990-cı il yanvarın 20-də Azərbaycan öz azad-
lığı və müstəqilliyi uğrunda ilk şəhidlərini vermişdir. 
Tarixin yaddaşına qanla yazılmış həmin gündən bizi  
4 illik zaman məsafəsi ayırır. Təəssüf ki, 4 il ərzində  
20 Yanvar hadisələrinə dövlət səviyyəsində lazımi 
 siyasi-hüquqi qiymət verilməmişdir.

Heydər ƏLIYEV 
Ümummilli lider 

   5 yanvar 1994-cü il 

20 Yanvara siyasi-hüquqi qiymət Heydər Əliyevin 
hakimiyyətə qayıdışından sonra verildi

20 Yanvar qətliamı 
xarici mətbuatda

Dünya 20 Yanvarı anır

22 yanvar 2020-ci il, çərşənbə 5

